
Nafarroako eta Kataluniako Osasun Departamentuetako ordezkariak interes komuneko gaiak aztertzeko bildu dira

Marina Geli eta María Kutz Generalitateko eta Nafarroako Gobernuko Osasun Departamentuetako kontseilariak topaketaren buru izan dira, eta bertan, besteak beste osasun publikoarekin, laneko osasunarekin, ama-haurren artapenarekin, eta osasun kudeaketa informatizatuarekin zerikusia duten gaiak aztertu dituzte

Ostirala, 2008ko maiatzaren 23a. Marina Geli i Fábrega Kataluniako Generalitateko Osasun Departamentuko kontseilaria Iruñean izan da, gaur goizean, Departamentu horretako ordezkari talde baten buru gisa. Bisitaren helburua izan da Foru Komunitateko homologoekin interes komuneko gaiak aztertzea (medikuntzari eta osasun kudeaketari buruzko gaiak) eta Osasunbidea-Nafarroako Osasun Zerbitzuko zentro batzuk ikustea. 
Geli kontseilariarekin batera, Departamentuko goi kargudunak etorri dira. Honako hauek, hain justu: Antoni Plasència Herri Osasuneko zuzendari nagusia; María Luisa de la Puente Plangintza eta Ebaluazioaren zuzendari nagusia; Ferran Cordón Osasun Arloko zuzendaria; eta Miquel Gómez kontseilariaren Kabineteko burua.
María Kutz Peironcely Nafarroako Gobernuko Osasun Departamentuko kontseilariak harrera egin die, gaur goizean, Kataluniako ordezkariei. Harrera ekitaldia Nafarroako Jauregiko Tronu Aretoan egin dute, hain zuzen. Ongietorria emateko hitzaldian Kutz kontseilariak adierazi duenez, “Gure osasun ereduei eutsi eta hobetzeko lan egin behar dugu. Oinarrian zuzentasuna duten sistema publikoak dira, gure seme-alabei utzi beharko dizkiegunak”. 

Geli kontseilariak adierazi duenez, osasun eredua babestearen alde dago bera ere. Adierazi duenez, “Gure osasun sistemari esker historiako osasun adierazlerik onenak izan ditugu, eta herritarren estimua duen sistema da”. Nolanahi ere, gaineratu duenez, osasun sistemaren gaineko eztabaida bikoitza da. Batetik, gaur egungo bizi-itxaropena handiagoa da, eta ondorioz, biztanleria zahartzen ari da; eta bestetik, gero eta biztanle gehiago daude, migrazio mugimenduak direla-eta. Azkenik, kontseilariak adierazi duenez, Generalitateko Osasun Departamentuak interesgarritzat jotzen ditu Nafarroan ezarrita dauden bi zerbitzu: haur eta gazteentzako Aho-hortzetako Artapen Zerbitzua, eta historia kliniko informatizatua. 

Laneko bilerei dagokienez, Geli kontseilariak “oso emankorrak” izan direla adierazi du, eta jarduera eta programei buruzko informazioa eta ikuspuntuak trukatzeko balio izan dute, honako arlo hauetan: osasun publikoa eta zaintza epidemiologikoa, laneko osasuna eta ezgaitasunen ebaluazioa, giza baliabideen kudeaketa, ama-haurren artapena eta hipoakusia programa, hiesaren prebentzioa, eta informazioaren eta komunikazioaren teknologien ezarpena osasun kudeaketan. Azkeneko arloari dagokionez, Kataluniako ordezkariek Nafarroan ezarrita dagoen historia kliniko informatizatuaren funtzionamenduaren berri izan dute. Historia kliniko informatizatua medikuntzako profesionalen terminal informatiko guztietatik kontsultatu daiteke, Osasunbidea-Nafarroako Osasun Zerbitzuko artapenaren maila guztietan (lehen mailako artapena, espezializatua, kirurgikoa). 

Jardunaldiko programaren baitan, Osasunbidea-Nafarroako Osasun Zerbitzuko zenbait zentro ikusi dituzte: II. Zabalguneko Osasun Etxea, Nafarroako Ospitaleko erradioterapiako eraikin berria eta Arlo Kardiologikoa, eta Bideko Ama Birjina Ospitaleko Endoskopien Unitatea. Kataluniako ordezkariak Nafarroako Unibertsitateko Ikerketa Mediko Aplikaturako Zentroa ikustera ere joanen dira. 

Nafarroako ordezkariak honako hauek izan dira: José Carlos Garde Osasunbidea-Nafarroako Osasun Zerbitzuko zuzendaria; Enrique Martín Osasunaren zuzendari nagusia; Javier Sada Artapen Espezializatuaren zuzendaria; Isabel Martín Lehen Mailako Artapenaren zuzendaria; José Luis Moreno Administrazioaren zuzendaria; José Mª Ayerra Giza Baliabideen zuzendaria; Luis Larraya Medikuntza-Teknologia Gunearen zuzendaria; Marisol Aranguren Osasun Publikoaren Institutuko zuzendaria; Ángel Parra Laneko Osasun eta Ikerketarako Zerbitzuaren burua; Aurelio Barricarte Epidemiologia, Prebentzio eta Osasun Sustapenaren Zerbitzuaren burua; eta Juanjo Unzué Transplanteen koordinatzailea.(






Oharra: � HYPERLINK "http://www.navarra.es" ��www.navarra.es� webguneko “Berriak” atalean prentsa ohar honi buruzko argazki bat dago.

